
Kultur azpiegitura berriez inguratuta egingo da aurten Durangoko Azoka 

Berrikuntza ugarirekin eta Landako eraikineko egokitze lanak bukatuta daudela abiatuko da aurten Euskal Liburu eta Diskoen 39. Azoka, abenduaren 4an 

IRUNE BERRO - DURANGO 

Aldaketa ugari izan ditu Euskal Liburu eta Diskoen Durangoko Azokak azken urteotan. Andra Mariko elizapetik herriko azokara igaro zen duela zenbait urte, eta hortik horrenbeste memento gozo zein mikatz ekarri zituen karpara. Karpa zuri hotz eta hezera, harik eta iaz euskal kultur produkzioak aterpe sendoa eskuratu zuen arte. Landako eraikinak «duintasuna» eman dio azokari, Jon Irazabal zuzendariaren hitzetan. Euskal Herriko argitaletxe, disketxe, elkarte eta erakundeen azken nobedadeak aurkezteko egokitu dute Durangoko Landako auzunea. «Lehen mailako kulturgune» bihurtu dute, Nerea Mujika Gerediaga elkarteko lehendakariaren aburuz. Eta hantxe izango da aurtengo Durangoko Azoka. Landakon. San Agustin kulturgunetik gertu. Eta Plateruena kafe antzoki ireki berritik are hurbilago. 

Iaz baino erakusmahai gehiago izango dira aurtengo azokan. Guztira, 297 salmahai edukiko ditu. Nobedade ugari ikusi eta erosi ahal izango dira azokak irauten duen egunetan, abenduaren 4tik 8ra bitartean. Gerediaga elkarteak emandako datuen arabera, Euskal Herrian ekoitzitako 382 liburu berri izango ditu aukeran bisitariak. Orotara, 60 disko berri izango dira euskal disketxeen mahaietan, eta aldizkariak, bideoak, egutegiak eta agendak nahi beste, baita Interneteko atariak eta edizio digitalak ere. 

Sortzaileen geografia hizpide 
Jose Antonio Agirre eta Telesforo Monzonen jaiotzaren mendeurrenaren harira, Euskal Herrian izan diren ideologien gaineko hitzekin zabalduko du azoka Xabier Apaolaza filosofoak eta EHUko irakasleak abenduaren 4an. Eta Euskal Pen Klubaren aurkezpenari bide emango dio; izan ere, Sortzaileen geografia izango du gai nagusi aurtengo Euskal Liburu eta Diskoen Durangoko Azokak. Bizkaiko herrian batzen dira Euskal Herriko hainbat idazle, musikari eta kaleko jendeen geografia imajinarioak. Euskal kulturaren topagune da azoka, aspaldiko lagun handien biltoki. Eta lau paretaren artean bildutako pertsona haien aurrean mintzatuko dira, besteak beste, Bernardo Atxaga eta Unai Elorriaga idazleak eta Mikel Markez kantaria. Beren obren lekuez eta ez-lekuez ariko dira. Geografia errealez eta irrealez. Ametsetan topatzen direnez. Literaturan eta musikan aurki daitezkeenez. Hain zuzen, Euskal Herriaren geografia horiek guztiak ezin hobeto ezagutzen dituen sortzaile handi bati emango dio Gerediagak aurten Argizaiola saria; 75 urtez ilunari argia eman dion idazle, hizkuntzalari eta pentsalariari: Jose Luis Alvarez Enparantza Txillardegi. 
Umeentzako gune berria 

Ohiko nobedadeez gainera, berritasun bi izango ditu aurten azokak. Egutegi arazoak direla bide, ez da izango irakaskuntza zentroei eta sektoreko profesionalei zuzenduriko egunik. Bestalde, umeentzako gunea izango da aurten lehendabizikoz. Gaztetxoak literaturara biltzea du helburu behinena, eta hartarako, literatur mintegiak antolatuko dituzte idazleekin. Berbaro elkartearekin elkarlanean gidatuko du gunea Gerediaga elkarteak, Landako eraikinean bertan egongo da, eta azokaren ia ordutegi bera izango du. 

Teknologia berriek ere izango dute txokoa. Zortzi erakundek beren azken ekoizpenak erakutsiko dituzte, hamaika erakusmahaitan. Eta Azokaren nondik norako guztiak kontrolpean dituela bertaratu nahi duenarentzat, www.durangokoazoka.com webgunea martxan jarriko du Gerediaga elkarteak. Azoka birtuala ere izango da, beraz. 
